
Максім Танк (Яўген Іванавіч Скурко, 17 верасня 

1912 г., Мядзельскі раён – 7 жніўня 1995 г., Мінск) – адно з 

самых яркіх імёнаў у гісторыі беларускай літаратуры. 

Паэт-бунтар, паэт-патрыёт, паэт-сатырык, паэт-філосаф, 

паэт-наватар… А «па жыцці» надзвычай сціплы чалавек, 

які не любіў гучных слоў і бляску пражэктараў. Паэзія 

Максіма Танка ўражвае разнастайнасцю тэм, вобразаў, 

форм, творчым засваеннем нацыянальнай паэтычнай 

традыцыі і наватарствам. А галоўная тэма, якая праходзіць 

праз усю творчасць М. Танка, – Радзіма ў самых розных яе 

праявах: гісторыя і яе адлюстраванне ў легендах і 

паданнях, праца, песні, мары народа, маляўнічая прырода, 

мілагучная родная мова. Да творчасці паэта, якая стала 

сучаснай беларускай літаратурнай класікай, будзе 

звяртацца яшчэ не адно пакаленне чытачоў. Кнігі Максіма 

Танка вучаць здзіўляцца хараству і цуду жыцця, умець 

адчуваць красу ў свеце.  

Імем Максіма Танка названы Беларускі дзяржаўны 

педагагічны ўніверсітэт у 1995 г., Мінскі педагагічны 

каледж, вуліца ў Мінску, Мядзельская раённая бібліятэка. 

Нацыянальны банк Беларусі 29 жніўня 2013 г. ўвёў 

у абарачэнне памятную манету – «Максім Танк. 100 

гадоў». 5 снежня 2014 г. ў Мядзеле адкрылі першы ў 

Беларусі помнік Максіму Танку.  

Спіс уключае крыніцы з фондаў бібліятэкі БДПУ за 

2000–2022 гг., а таксама асобныя не страціўшыя 

актуальнасці выданні, надрукаваныя раней. Матэрыял 

размешчаны ў алфавіце аўтараў і назваў твораў.   

